
PERKHIDMATAN  feri  antara  
terminal Tanah Merah di Singapura 
dengan terminal Desaru Coast di Jo-
hor akan mula beroperasi pada 7 Ju-
lai.

Dalam kenyataan akhbar bersa-
ma yang dikeluarkan oleh Desaru 
Coast Destination Resort dan Desa-
ru Link Ferry Services  semalam,  
mereka berkata pada bulan-bulan 
awal, pengendali feri akan menawar-
kan satu perkhidmatan pergi balik 
setiap hari dengan feri berkapasiti 
330 penumpang antara Khamis dan 
Ahad.

Perkhidmatan feri sulung untuk 
laluan yang baru diluluskan itu ad-
alah pada 7 Julai, kata kenyataan 
itu.

Masa perjalanan adalah sekitar 
90 minit sehala, kata kenyataan itu 

sambil menambah kekerapan
perkhidmatan dan kapasiti feri akan 
ditingkatkan  apabila  permintaan  
meningkat.

“Tiket feri dan jadual perkhidma-
tan akan disediakan dalam talian di 
desarucoast.com dan batamfast.com 
pada 30 Jun 2022.”

Cik Roslina Arbak, pengarah uru-
san dan ketua pegawai eksekutif De-
saru  Development  Holdings  One  
Sdn Bhd, dipetik sebagai berkata 
dalam kenyataan itu: “Kami berteri-
ma kasih kepada semua agensi kera-
jaan kerana menyokong dan beker-
jasama rapat dengan kami untuk me-
mudahkan hubungan antarabangsa 
baharu ini, yang akan menjadikan 
Pantai Desaru lebih mudah diakses 
oleh pengembara antarabangsa.

“Ini adalah penukar permainan 
untuk destinasi. Ia akan memboleh-

kan kami membuka peluang pasa-
ran baharu dalam semua segmen pel-
ancongan dan pada masa yang sa-
ma, meletakkan Desaru Coast se-
bagai pelaburan hospitaliti yang me-
narik untuk menarik pelabur yang 
berfikiran sama untuk fasa pertum-
buhan kami yang seterusnya.”

Kelmarin,  Penguasa  Kelautan  
dan  Pelabuhan Singapura  (MPA)  
mengumumkan perkhidmatan feri  
antara terminal Tanah Merah di Sin-
gapura dan terminal Desaru Coast 
di  Johor  telah  diluluskan  tetapi  
tarikh mula masih belum diumum-
kan.

Kelulusan MPA dibuat selepas pi-
hak berkuasa berkata April lalu ba-
hawa ia akan meluluskan perkhid-
matan feri hanya jika ia berpuas hati 
perkhidmatan itu boleh dikendali-
kan dengan selamat.

SEBELUM ini, Cik Nur Sa’adah 
Mohd Razif perlu mencari maklumat 
dan panduan yang mampu memban-
tu  anaknya  dengan  keperluan
perkembangan dan pembangunan-
nya. 

Anaknya,  Muhd  Fahmi  Muhd  
Faizal, mengalami masalah kelewa-
tan pertuturan, ketika berusia tiga 
tahun. 

Dengan sumber maklumat yang 
berbeza-beza dari  pelbagai  laman 
dalam talian, sukar bagi Cik Sa’adah 
mencari satu laman yang menyedia-
kan semua maklumat yang diperlu-
kannya.

“Dari pengalaman saya sendiri, 
tidak ada satu laman web khusus 
yang dapat memberi saya maklumat 
yang lengkap.

“Jadi dalam hal ini, saya perlu 
pergi ke Google dan melungsuri pel-
bagai laman untuk melihat maklu-
mat apakah yang boleh saya perole-
hi tentang kelewatan pertuturan dan 
bagaimana sebagai ibu bapa, saya da-
pat membantu anak saya,” kata be-
liau yang berusia 38 tahun.

Kini, ibu bapa dan pengasuh sep-
erti Cik Sa’adah, tidak lagi perlu ter-
buru-buru mencari sumber dan mak-
lumat yang diperlukan dengan pelan-
caran panduan bagi ibu bapa untuk 

kanak-kanak yang memerlukan in-
tervensi awal.

Panduan ini diterbitkan bersama 
oleh  Agensi  Pembangunan  Awal  
Kanak-Kanak (ECDA) dengan Ke-
menterian Pendidikan (MOE), Hospi-
tal  Wanita dan Kanak-Kanak KK 
(KKH), Hospital Universiti Nasional 
(NUH) serta rakan kongsi daripada 
sokongan penjaga, masyarakat pem-
bangunan awal dan intervensi awal 
kanak-kanak. 

Ia dihasilkan berikutan cadangan 
daripada  Kumpulan  Kerja
Prasekolah Inklusif untuk menguku-
hkan sokongan bagi ibu bapa kanak-
kanak dengan keperluan pemban-
gunan.

Kumpulan kerja itu ditubuhkan 
oleh Kementerian Pembangunan So-
sial dan Keluarga (MSF) pada 2019.

Menteri  Negara (Pembangunan 
Sosial dan Keluarga merangkap Ehw-
al Dalam Negeri), Cik Sun Xueling 
berkata dengan adanya panduan ini, 
yang boleh dianggap sebagai sebuah 
panduan sehenti, ibu bapa dan pen-
gasuh  boleh  mendapatkan  semua 
maklumat yang diperlukan. 

Beliau menambah panduan itu ju-
ga menggariskan beberapa cabaran 
yang mungkin dihadapi oleh ibu ba-
pa, selain mengetahui saluran bantu-
an yang boleh mereka gunakan, ser-
ta maklumat tentang peristiwa pent-
ing  dalam  pembangunan  kanak-

kanak  sebagai  contoh  seperti
mendaftar ke sekolah rendah atau 
sekolah pendidikan khas.

“Daripada penglibatan kami den-
gan ibu bapa, kami sering menden-
gar maklum balas bahawa mereka 
terpaksa pergi ke beberapa laman 
web yang berbeza untuk menge-
tahui lebih lanjut tentang keperluan 
kanak-kanak yang sedang memban-
gun. Ini  kadangkala menimbulkan 
ketidakpastian kepada mereka.

“Justeru melalui penerbitan pan-
duan ibu bapa ini, kami kini mempu-
nyai panduan sehenti untuk ibu ba-
pa yang ingin lebih memahami kep-
erluan  perkembangan  anak-anak  
mereka,” kata Cik Sun kepada war-

tawan  selepas  lawatannya  ke
prasekolah My First Skool di Blok 
406 Woodlands semalam. 

Bagi Cik Sa’adah, panduan itu 
amat berguna dan bermanfaat kepa-
da setiap ibu bapa terutama mereka 
yang mempunyai anak dengan kep-
erluan pembangunan. 

“Selain maklumat berguna, pan-
duan itu juga menyertakan juga pau-
tan kepada video yang dihasilkan 
oleh  pakar  pembangunan  kanak-
kanak yang memberikan pandangan 
tentang  perkembangan  kanak-
kanak, dan merupakan sesuatu yang 
amat berguna untuk diketahui,” ka-
ta beliau yang menghantar anaknya, 
Fahmi, enam tahun, ke pusat My 

First Skool di Blok 406 Woodlands 
itu. 

Pusat itu merupakan salah satu 
daripada tujuh prasekolah yang dirin-
tis  untuk  menawarkan  Program  
Sokongan Inklusif atau InSP. 

Program itu yang diperkenalkan 
tahun lalu, menyediakan sokongan 
khusus untuk kanak-kanak dengan 
keperluan  pembangunan  dengan  
menggabungkan campur tangan aw-
al  dan  khidmat  penjagaan  awal  
kanak-kanak 

Buat masa ini, seramai 38 kanak-
kanak  telah  mendaftar  di  tujuh  
prasekolah terpilih dalam program 
itu oleh ECDA. 

Menurut Cik Sun, lebih banyak 

tempat akan ditawarkan sepanjang 
program itu dirintis, dengan sekitar 
100 tempat untuk tiga tahun menda-
tang. 

Program ini memenuhi keperluan 
kanak-kanak  berusia  tiga  hingga  
enam tahun, dengan keperluan pem-
bangunan yang memerlukan sokon-
gan campur tangan di paras pertenga-
han.

Ini  akan membolehkan kanak-
kanak untuk mengambil bahagian se-
cara bermakna sealiran dengan ra-
kan  sebaya  mereka  selain  men-
gurangkan beban dan tekanan penja-
ga, yang mungkin timbul akibat per-
lu menghantar kanak-kanak terse-
but antara dua pusat - prasekolah 
dan pusat campur tangan.

PENGUASA  Kewangan  Singapura  
(MAS) telah memberikan kelulusan se-
cara prinsip kepada tiga pemohon token 
pembayaran digital.

Mereka adalah Crypto.com, Genesis 
dan Sparrowtech.

Ini membawa kepada jumlah lesen dan 
kelulusan secara prinsip sejak dua tahun 
lalu kepada 14 penyedia khidmat token 
pembayaran digital. 

Para penyedia ini termasuk bursa krip-
to dan institusi kewangan tradisional. 

Pengumuman terkini itu didedahkan 
oleh Timbalan Perdana Menteri, Encik 
Heng Swee Keat dalam satu rakaman vid-
eo semalam, di Forum Point Zero, yang ju-
lung-julung kali diadakan di Zurich, Swit-
zerland.

Kata beliau dalam ucapannya meneru-
si video:

“Singapura kekal berminat untuk bek-
erjasama dengan pemain aset digital dan 
‘blockchain,” sambil menambah negara 

ini komited untuk bergandingan bahu den-
gan pemain yang inovatif dan bertang-
gungjawab untuk mengembangkan
sistem eko dan masyarakat Web 3.0.

Menurut  Encik  Heng,  pemerintah  
akan  memudahkan  eksperimen  secara  
langsung menerusi tempat-tempat ujian 
termasuk menguji kebolehlaksanaan ke-
wangan yang tidak berpusat atau DeFi, 
serta aset yang dijadikan token. 

Sehingga akhir Mei, MAS menerima 

sejumlah 196 permohonan untuk menye-
diakan khidmat token pembayaran digi-
tal. 

Daripada jumlah itu, 14 menerima ke-
lulusan secara prinsip, 74 ditarik balik dan 
108 sedang menunggu semakan. 

Tiga permohonan pula telah ditolak. 
Encik Heng berkata bahawa kerjasa-

ma di antara pihak berkuasa dan industri 
teknologi  kewangan  akan  membantu  
mempromosikan sistem eko dengan ber-

tanggungjawab seperti menggalak kelebi-
han Web3 dan mengurangkan kelemahan-
nya. 

“Pengawal  atur  dan  kebanyakan  
masyarakat fintech berkongsi matlamat 
yang sama, iaitu menggunakan kewangan 
dan teknologi untuk mencipta nilai dan 
membaiki kehidupan.

“Mereka tidak perlu beroperasi den-
gan haluan yang berlainan atau pendeka-
tan berlainan.

“Dengan berbuat demikian, ia tidak 
memberi manfaat kepada sesiapa,” jelas 
Encik Heng.

Tambah  beliau,  aset  kripto  telah  
mendapat sorotan sejak akhir-akhir ini 
atas sebab yang salah. 

“Ini namun, tidak mencerminkan sebe-
narnya nilai terbesar blockchain dan aset 
digital, yang sebahagian besarnya tidak 
mendapat perhatian bidang runcit,” tam-
bah Encik Heng. 

WANITA yang  maut  
dalam satu kemalangan di 
Ang Mo Kio Isnin lalu te-
lah  dilanggar  beberapa  
kenderaan,  termasuk se-
buah bas Tower Transit  
dan sebuah teksi  Trans-
Cab.

Pemandu  bas  lelaki  
berusia 53 tahun telah di-
tahan kerana memandu se-
c a ra cua i h ingga
menyebabkan  kematian,  
kata polis semalam.

Polis sebelum itu berka-
ta kemalangan itu melibat-
kan seorang pejalan kaki 
dan teksi, tetapi siasatan 
menunjukkan beberapa
kenderaan sebenarnya ter-
libat,  lapor  akhbar  The  
Straits Times (ST).

Kemalangan  itu  ber-
laku sekitar 10.25 malam 
Isnin lalu di Ang Mo Kio 
Street 21.

Wanita berusia 61
tahun itu disahkan mening-
gal dunia di tempat kejadi-
an oleh paramedik Pasu-
kan  Pertahanan  Awam  
Singapura (SCDF).

Walaupun beberapa
kenderaan terlibat, hanya 
pemandu Trans-Cab bera-
da di lokasi.

Pemandu  teksi  lelaki  
berusia 67 tahun itu dan 
seorang lagi lelaki berusia 
58 tahun, yang memandu 
kereta privet, kini mem-

bantu dalam siasatan po-
lis.

Akhbar berbahasa Ci-
na Shin Min Daily News 
melaporkan bahawa mang-
sa telah diseret jauh sele-
pas dilanggar.

Darah dilihat sekitar 20 
meter dari khemah polis 
yang menutupi mayatnya 
pada malam Isnin.

Polis berkata masih be-
lum pasti kenderaan mana 
yang pertama melanggar 
wanita itu.

Tetapi difahamkan ba-

hawa apabila polis  tiba,  
hanya pemandu teksi
yang berada di tempat ke-
jadian.

Teksi itu dipercayai me-
langgar  wanita  tersebut  
dan terus bergerak sebe-
lum pemandu itu  mem-
buat pusingan U apabila 
menyedari dia telah me-
langgar seseorang.

Pemandu teksi itu dili-
hat dalam keadaan terte-
kan di  tempat  kejadian,  
dan ahli keluarganya ter-
paksa dipanggil ke lokasi 

untuk menenangkannya.
Penyiasat kemudian

menjejaki pemandu lain,  
membawa kepada penaha-
nan pemandu bas di lokasi 
lain.

Jurucakap Tower Tran-
sit mengesahkan bahawa 
salah  satu  basnya  yang  
menggunakan laluan
perkhidmatan bas 169 ter-
libat  dalam kemalangan  
itu.

“Kapten bas terbabit te-
lah digantung tugas dan se-
dang membantu siasatan 
polis,” katanya.

Anak-anak dengan 
keperluan 

pembangunan: 
ECDA lancar 
panduan untuk 

ibu bapa

MAS beri kelulusan tiga 
pemohon token bayaran digital

Khidmat feri Tanah Merah, 
Desaru bermula 7 Julai 

Wanita maut dilanggar 
beberapa kenderaan

KESAN KEMALANGAN: Kemalangan berlaku Isnin lalu pada 10.25 malam di Ang Mo Kio Street 
21. – Foto ZAOBAO

AKAN BERMULA: 
Perkhidmatan feri antara 
terminal Tanah Merah di 
Singapura dengan 
terminal Desaru Coast di 
Johor akan mula 
beroperasi pada 7 Julai. 
– Foto DESARU COAST

LIHAT PERKEMBANGAN ANAK: Semasa lawatan beliau ke pusat My First Skool di Blok 406 Woodlands semalam, Cik Sun Xueling (kanan) sempat bertemu Cik Sa’adah Mohd 
Razif dan anaknya, Muhd Fahmi Muhd Faizal untuk melihat perkembangan kanak-kanak itu sejak beliau disertakan dalam Program Sokongan Inklusif atau InSP. – Foto BH oleh 
JASON QUAH

